
                              Kedeŋa tɔm.                     
 Maawɛ Pagala malakɩ sukuli lɛ, mɛwɛ yem. Anɩ 
payaɣ se Ɛsɔ? Piteke ma‑ñɩndʋ. Wiye nakʋyʋ ma‑laŋɩyɛ 
taa lɛɛzɩ lɛɛzʋʋ nabʋyʋ kpɛlɩ. Maasɩŋ mbʋ pikena‑m yɔ. 
Mowolo mɛnkɛdɩ ɖiyiyu nɔɔyʋ mbʋ pikena‑m yɔ. Ɛkpaɣ 
Ɛsɔ tɔm ɛpazɩ‑m kɛdʋʋ. Ɛlɩzɩ aseɣɖe naɖɩyɛ. Nɖɩ lɛ se: 
sukulibiya sɔzɔsɩ nasɩyɩ kaacaɣ ɛsɔdaa kuduyuu taa nɛ 
palakɩ tʋmɩyɛ. Pɛwɛ kagbaanzɩ. Pa‑taa kʋɖʋm kɛ Ɛsɔ 
sɛyʋ. Ɛlɛ heyi‑wɛ se pɛsɛɛ Ɛsɔ nɛ pʋcɔ papazɩ pa‑tʋmɩyɛ. 
Peeɖe lɛ ñaɖʋʋ kɔma. Lɛlʋ se ɖooo ɛpazʋʋ sukuli yɔ,  
ɛnʋ tɛsɛɛ Ɛsɔ wiɖiye pʋcɔ ɛla ɛ‑tʋmɩyɛ. 

Pataacɛyɩ‑ɩ nɛ Ɛsɔ naa mba. Paa anɩ lɛ, ɛlɛ nɛ       
ɛ‑ñɩndʋ. Pɩnɩ Ɛsɔ sɛyʋ lɛ, ɛtɛzɩ sum. Pala tʋmɩyɛ ka ka 
pɔkɔɔ pɛtɛ. Pɛtɛma lɛ, pɔkɔna‑wɛ tɔɔnaɣ se pɔtɔɔ. Pasɩ 
paa weyi ɛ‑tɔɔnaɣ ɛ‑cɔlɔ. Haɣ kɛwɛ pɔ‑cɔlɔ peeɖe. Ɛsɔ 
sɛyʋ sɔbɩ ɛ‑ñʋʋ nɛ ɛsɛɣ Ɛsɔ lɛ, lɛlaa pasɩ‑ɩ hoŋuu. 

Haɣ woba se kalɩzɩɣ nandʋ ɛ‑tɔɔnaɣ yɔɔ lɛ,         
ɛ‑taabalaa suma nɛ kaka kɔyɩ nandʋ. Pɩɖɛ alɩwaatʋ    
ndʋ ɛtɛm Ɛsɔ sɛʋ ɖɔɖɔ lɛ. Ɛpasɩ haɣ ɖɔɔnʋʋ. Pɛɖɛɛ petii 
tataa. Hayɩ! Ɛsɔ hama lakasɩ, pʋtʋʋzɩna tɛtʋ ñamsʋʋ 
alɩwaatʋ. Kuduyuu ŋgʋ paawɛ kɩ‑taa yɔ, kitii kʋɖʋ suya. 
Nɔɔyʋ talɩɩ. Ɛlɛ haɣ nɛ Ɛsɔ sɛyʋ ɛnʋ pe‑ɖeke pɩzaɣa. 
 Ɛtasɩ‑m kɛdʋʋ ɖɔɖɔ se: ɛjaɖɛ naɖɩyɛ taa sukuli 
kɩtɛzʋʋ taa piya nabɛyɛ, pasʋwaɣ ɛsɔdaa lɔɔɖɩyɛ se     
powolo tuuɖe ɛjaɖɛ taa tʋmɩyɛ labʋ. Pɔñɔɔzɩ pa‑tɩ 
camɩyɛ se powoki ɛsɔdaa lɔɔɖa kadaɣ taa. Palɩ nʋmɔʋ 
taa lɛ, lɛlʋ se ɛnʋ sɔ ɛ‑ɛsɔtɔm takayaɣ yɔɔ ɖɩɣa. Lɛlaa se 
ewolo pɛɖɛɛ se kpaagbaa ɛsɔtɔm takayaɣ ɛtaɖɔkɩ lɛ 
ɛɛpɩzɩɣ se ɛla ɛ‑tʋmɩyɛ yaa. Ɛlɛ kizi ɛɖɛɛ ɛpɩsɩ ɖɩɣa. Ɩtɛm 
naʋ se lɔɔɖɩyɛ ɛɛɖaŋɩɣ ɛyʋ ɛlɛ ɛyʋ ɖaŋɩɣna lɔɔɖɩyɛ. 
Taabalʋ kpaɣ takayaɣ nɛ ewolo lɛ, pɔ‑lɔɔɖɩyɛ kʋyaa kɛlɛ 
ɖeyi ɖeyi. Ɛma e‑nesi nɛ tɛtʋ nɛ ɛpɩsɩna se hayɩ Ɛsɔ,   
malaba‑ŋ we kpem. Ɛmʋ pana nɛ ɛɖɛɛ ekpe. Ɛtalaa lɛ 
ɛhɛnɩ eɖoo pazɩ ɛlɛ pʋwɛɛ pɩcɛyɩɣ‑ɩ pɩŋŋ. Pɩɩcɔʋ ɖou 
camɩyɛ. Peeɖe ɛtʋlɩ raadiyo se ɛnɩɩ ɛjadɛ yɔɔ tɔm. Ɛtʋlaa 
lɛ, pedewaɣ hendu. Pɩlabɩ pazɩ lɛ, posu kpɩ. Ɛlɛ se:     
Pewelesi panɩɩ asayʋʋ tɔm tʋna. Ɛsɔdaa lɔɔɖɩyɛ nɖɩ 
ɖɩkpaɣ sukulibiya sɔsɔsɩ lɛɛlɛɛyɔ se powoki tuuɖe ɛjaɖɛ 
taa yɔ, ɖɩlaba asɛyʋʋ teŋgu hɛkʋ taa. Paa ɛyʋ kʋɖʋm 

patapɩzɩ paya ɛ‑ñʋʋ. Taabalʋ kʋyɩ kpaka ɛcaɣ. Ɛkpazɩ   
e‑nesi ɛsɔdaa. Ɛɛnaɣ se ewii lɛlaa weziŋ naa ɛpaa. 
 Taabalaa, tɔm tʋnɛ tɩwɩlɩ‑ɖʋ ɛzɩma Ɛsɔ sɔɔlɩ        
e‑piya siŋŋ yɔ. Kabɩyɛ tʋ yana ɛ‑pɩɣa se "Ɛsɔ yɔɔdʋʋ". 

 
Kabɩyɛ sukuli tɔm 

Ɩnɩɩ tɔm tʋna. Ɖa‑haɖaa taa tɩtalɩ evebu nɔɔyʋ. 
Evebu ɛnʋ payaɣ se Taamaazɩ. Ɛlabɩ anansaayɩ sukuli 
ɛtɛm‑kʋ. Ɛpɩsɩ ɛ‑haɖaa taa se ɛñɩnɩɣ liidiye nɛ yee paya 
santalaʋ nakʋyʋ yɔ, ewolo. Toovenim lɛ, ewolo santalaŋ 
naalɛ, ɛlɛ ɛ‑ñʋʋ tala leleŋ. Pɩnaɣ tɛma lɛ, patʋlɩ kabɩyɛ 
sukuli ɖa‑haɖaa taa. Taamaazɩ se ɛnʋ labɩ anansaayɩ    
sukuli nɛ ɛtɛ lɛ, ɛbɛ kabɩyɛ sukuli kaɣ‑ɩ wazʋʋ. Yee weyi 
ɛlɛ ɛwɛna alɩwaatʋ lɛ, ewolo elesi‑tʋ peeɖe se ɛlakɩ 
kabɩyɛ sukuli. Pideke falaa tɔm ndʋ tɩ‑yɔɔ ɛnʋ wɛɛ. 

Wiye nakʋyʋ wɩlɩyaa wolo palɩzɩ‑ɩ sukuli ŋgʋ     
kɩ‑wazaɣ. Taabalʋ Taamaazɩ tʋʋ‑wɛ nɛ anansaayɩ kʋnʋŋ 
taa ɛzɩ ɛsɔɔlʋʋ yɔ. Paba se: "Pataaheyi‑m wokina ɛ‑pɩndʋ 
kɩyakʋ."  "Ɛgbam ɛɛtɔŋ nam se pɩsɩ mɔntɔ‑ŋ." Peeɖe ɛlɛ 
cosi‑wɛ se: ɩɖɛɛ mɔ‑yɔɔ nɛ mi‑aduwa kɩtatalɩŋ ana.     
Pana‑mɩ mbʋ kabɩyɛ kʋnʋŋ yɔɔdɩyaa. Mba, dooo   
paalabɩ‑kʋ yɔ, ɛzɩma pamʋ fenaɣ sɩm nɩ? Ɖooo palʋla‑m 
manpazɩ kabɩyɛ yɔɔdʋʋ yɔ, sɔnɔ pʋwɛɛ se ɩkɔɔ iheyi‑m 

se kabɩyɛ wɛ wazaɣ na? Lee mɩɩlaba‑kʋ nɛ ɩwɩlɩɣ‑kʋ 
sɔnɔ? Ɩɖɛɛ mɔ‑yɔɔ cɩna. 

Wɩlɩyaa ɖɛɛ pekpe. Pawɩlɩ sukuli pɩnaɣ kɔɔ kɛtɛ. 
Mba papɩzaa yɔ pɛcɛlɩ‑wɛ sɩmtʋ takayɩsɩ. Pɩnaɣ pazaa lɛ, 
kpɛlɩkɩyaa ma pa‑yɩla. Mbʋ pʋyɔɔ yɔ panɩ kɩ‑tɔbʋʋ. 
Taamaazɩ kizi kpem. Ɛɛlakɩ‑tʋ. 

Evemiye naɖɩyɛ sɩnaʋ ŋgbɛyɛ naɖɩyɛ kɔɔ ɖa‑haɖaa 
taa. Pañɩnɩɣ weyi ɛlabɩ sukuli camɩyɛ yɔ se pamʋ‑ɩ 
tʋmɩyɛ ɖa‑haɖaa taa. Ɛlɛ, pʋpɔzʋʋ se pʋdʋ ɛtɩlɩ kabɩyɛ 
kʋnʋŋ maʋ nɛ kɩ‑kalʋʋ nɛ ɛmʋ sɩmtʋ takayaɣ paa ɖaŋ 
kʋdʋmʋʋ taa. Mbʋ pʋyɔɔ yɔ, ɖa‑haɖaa taa ɛlakɩ halaa  
nɛ piya pa‑waɖɛ yɔɔ kandayʋʋ tʋmɩyɛ. Taamaazɩ taanɩɩ 
tɔm camɩyɛ. Ɛtɩkpaɣʋ ɛ‑takayɩsɩ nzɩ ɛmʋ anansaayɩ     
sukuli taa yɔ ewona. Pewilaa lɛ, pʋwɛ ɖeu. Pɔbɔzɩ‑ɩ 
kabɩyɛ sɩmtʋ takayaɣ yɔɔ. Ɛhʋʋ ɛ‑ñʋʋ taa pɩŋŋ lɛ, se  
ɛnʋ sɔ kɔ‑yɔɔ. Ewoki nɛ ɛkpaɣ cee tanaŋ tɛɛ lɛ, ɛɛkɔna. 

Ɛɖɛwa lɛ, ɛhʋʋ ɛ‑ñʋʋ taa pɩŋŋ ɛɛnaɣ se ɛla ɛzɩma. 
Peeɖe ɛpɩsɩna se: hayɩ Ɛsɔ maanawa yɔ! Ŋgʋ ɛtɛm  
kabɩyɛ sukuli wɩlɩyaa tʋʋ. Ɛzɩma ɛlakɩ nɛ ehiɣ kabɩyɛ 
sɩmtʋ takayaɣ? Ɛɖɔkɩ ɛ‑hɔyɛ kpam ewolo pɔ‑cɔlɔ.   
Ɛkɛdɩ‑wɛ ɛ‑lɩmaɣza. Peheyi‑i se ŋlaba lɛ, sukuli pawɩlɩɣ 
weyi ehiɣa lɛ, sɔsaa kɔna ɛ‑sɩmtʋ takayaɣ nɛ pɛcɛlɛ‑ɩ. 
Peeye ɛpazɩ‑wɛ hulasɩ kuluu se powolo pana pa‑sɔsaa nɛ 

pʋwɛ ɛzɩma yɔ palabɩ‑ɩ‑kɛ. Peheyi‑i se paɣtʋ taa lɛ, 
pɩfɛyɩ mbʋ. Weyi ɛlaba tʋmɩyɛ nɛ pʋmʋnaa se pɛhɛyɩ‑ɩ 
yɔ, ɛnʋ pɛhɛyɩɣ. Pɛcɛlɛ‑ɩ takayaɣ ŋga, tʋmɩyɛ nɖɩ ewoki 
labʋ yɔ ɛɛlakɩ‑ɖɩ ɛzɩ pʋbɔzʋʋ yɔ. Mbʋ pʋyɔɔ yɔ ɛɛsɩŋ 
maʋ ɛɛsɩŋ kalʋʋ. Peheyi‑i ɖɔɖɔ se: wolo ŋñɩnɩ anansaayɩ 
tʋmɩyɛ nɛ ŋla. Ŋŋheyi‑ɖʋ se kabɩyɛ sukuli fɛyɩ wazaɣ. 
Mba pʋwɛ‑wɛ wazaɣ yɔ, powoki palabɩ‑ɖɩ. 

Evebu pɔzʋʋ ɛ‑tɩ se: "Mowoki lɛ, meheyi man‑caa 
suwe?" Ɛɛnaɣ kɩlabɩm kpem. Taabalʋ ñʋʋ leleŋ ɖɛwa. 
Pɩsɩnaa se kabɩyɛ sukuli laɖʋ nɔɔyʋ pamʋwa ɛlakɩ 
tʋmɩyɛ nɛ pɛhɛyɩɣ‑ɩ fenaɣ sɩm.  

Taamaazɩ se: toovenim sɔsaa tuu eduuye se laɣ  
sɩŋ lɔŋ ɖeebiye taa. 

SƖMTƲ TAKAYAƔ  
Ɖo‑ɖoo / ɖa‑caa ____________________________________________ 

 

pɩzaa ɛkalɩ nɛ ɛmanɩ kabɩyɛ taa nɛ ɛtɩlɩ akɔnta labʋ. 
Mbʋ labɩnɩ nɛ dɩcɛlɩ‑ɩ sɩmtʋ takayaɣ kɛnɛ se pɩsɩnɩ‑ɩ ɛ‑pana ñaɣʋ taa. 

 A.C.A.K.E. 
SOTUBUA __________ Fenaɣ __________ 

            ____________________________                     ____________________________ 
       Kabɩyɛ sukuli ñʋʋdʋ            Ɛgbɛyɛ ñʋʋdʋ 

 

Ce certificat signifie que le (la) nommé(e) ci‑dessus a réussi  

au deuxième niveau de lecture, écriture et calcul en Kabiyè. 

Mʋɖɛ 
Maakʋyaa lɛ, manaɣ ɛyaa akpadayaa lɛ, 

mamaɣzɩɣ se mbʋ palʋlɩ‑wɛ. Nakʋyʋ wiye mɔnpɔzɩ 
man‑caa se: "Pɩlabɩ ɛzɩma nɛ patalʋlɩ akpadayaa ɖɛ‑tɛ?" 
Peeɖe ecosi‑m se ɛ‑caa nɛ e‑ɖoo pasɩba lɔŋ. Pɩ‑tɛ 
alɩwaatʋ lɛ, mɛ‑ɛsa takuli. Nɩɩ ɖeu se maasɔɔlɩ            
akpadayaa tɔm pɩdɩɩfɛyɩ. 

Ɖa‑ɖɩɣa wayɩ akpadayʋ nɔɔyʋ kawɛɛ. Tam tɩnɛ lɛ, 
ɛ nɛ ɛ‑sayɩnaa pacakɩ nɛ ɛmɩyɩɣ‑wɛ mʋya nɛ etuki‑wɛ 
kabɩyɛ aduwa. Ɖanaɣ nakɛyɛ ɖɩtɛm tɔɔnaɣ tɔɔʋ lɛ, 
manɩɣ hoŋa peeɖe. Mowoba lɛ, ɛwɛɛ ɛmɩyɩɣ ɛ‑sayɩnaa 
mʋya. A‑taa naɖɩyɛ lɛ se:  

         Pɔɖʋʋ nɛ naŋgbaŋgʋ 
Nakʋyʋ wiye lɩmaɣza kɔm pɔɖʋʋ ñʋʋ taa se 

kɩkpaɣ halʋ. Pʋwɛɛ se 
pɩkɛna halʋ sɔsɔ weyi 
ɛyaa ñaŋ‑ɩ yɔ. Kʋhʋ 
kʋ‑ñʋʋ taa lɛ, 
naŋgbaŋgʋ kɩnawa. 
Ɖanaɣ nakɛyɛ evebu 
pɔɖʋʋ ɖɛɛ kiwolo pɛlɛ 
naŋgbaŋgʋ tɛ. Ɛkpaɣ 
ɛ‑lɩmaɣza nɛ ɛɖʋzɩ 

pɛlɛ ɛsɩndaa. Pɛlɛ se evebu ɛɖaɣnɩ yɔɔdʋʋ ɖeyi ɖeyi nɛ 
ɛnʋ nɩɩ ɖeu. Pɔɖʋʋ se ndʋ pɛlɛ nɩwa yɔ, ndʋ lɛ keekee. 
Ɛnʋ sɔɔlaa se ɛkpaɣ‑ɩ halʋ. 
 Naŋgbaŋgʋ se: "Pɔɖʋʋ, ŋcɔnaʋ ña‑tɩ yɔ ŋmaɣzɩɣ 
se tɛʋ feŋgiɣ‑ŋ yaa we? Ŋwɛʋ sɛɖɩɩɩ sɩ… mɛndɛzɩ mɔ‑nɔ   
suluu pɩsɛm." Pɔɖʋʋ se: "Ña, ŋpɩsɩna‑m ma‑lɩm taa mbʋ 
suwe? Caɣ ŋna se pɩnzɩ ɛzɩma malakɩ kedeŋa yɔɔ cɩnɛ." 
Ɛzɩ pɔɖʋʋ tɩyɔɔdʋʋ mbʋ yɔ lɛ, kʋmʋ pana nɛ kɩɖɛɛ.  
 Pɩsɩɩna puuye, paa ɖoo wena a‑taa lɛ, pɔɖʋʋ woki 
kikou naŋbaŋgʋ taa se kɩna se kɩtatɩɩsɩbɩda, kɩ nɛ        
ki‑ɖoŋ. Kpaɣ evemiye nɖɩ nɛ sɔnɔ pɔɖʋʋ paŋ naŋgbaŋgʋ 
cɛyʋʋ tam. 
 Eduuye: Mbʋ agu naɣ nɛ ɛpɔlʋʋ yɔ, mbʋ haɣ naɣ 
nɛ kekpeziɣ. 
 

Samaɣ kpɩtɩnaʋ wazaɣ 
 Tɔm natʋyʋ ɖɩɣzɩna‑m, ɛlɛ tɩlabɩ‑m leleŋ. Ɛgʋlʋ 
pɩyalʋ payaɣ se Lidaʋwɛɛ. Lidaʋwɛɛ tɛma e‑sukuli nɛ 
ɛɛnaɣ kɩlabɩm. Ɛ nɛ ɛ‑caa powoki hayɩm nɛ pɔkɔɔ lɛ, 
Lidaʋwɛɛ sɔɔlɩ ɛyaa samaɣ taa caɣʋ. Ɖenɖe samaɣ 
kpeɣliɣ ɖanasɩ yɔɔ yɔ? Yee piteke sʋlʋm ɖɩpɛdɩyɛ, le 
ɖɔɖɔ. 
 Ɛgʋlʋ haɖaa taa ɛyaa tʋʋ ɛ‑pɩyalʋ nɛ pataŋnɩ‑ɩ. 
Lɛlaa se: pɩɣa la sukuli kɛtɛm‑kʋ kapɩsɩ ka‑haɖaa taa lɛ, 

sʋlʋm tɛɛ caɣʋ kɩlɩna ɖeu, pɩlakɩ ɛzɩ pɩ‑caanaa. 
Lidaʋwɛɛ nɩɣ tɔm ndʋ lɛ, piiheyiɣ‑i natʋyʋ kaʋ. Ɛnʋ 
sɩmɩna mbʋ ɛñɩnɩɣ yɔ. Ɛgʋlʋ pɩyalʋ ɛɛñɔʋ sʋlʋm pɩɖɛɛ 
cadaɣ kʋɖʋmaɣ yɔɔ evemiye taa. 

E‑ɖeke ɛzɩmɩna. Tanaʋ ŋgʋ palakɩ sʋlʋm ɖɩñɔyɛ 
yɔ, Lidaʋwɛɛ ɖɔkʋʋ mbʋ pʋwazɩɣ yɔ nɛ ekpeŋ lɛ, ɛma 
takayɩsɩ taa. Ɩnɩɩ ɖeu se weyi ɛñɩnɩɣ yɔ, ehikiɣ. 
 Mazaɣ nakɛyɛ Lidaʋwɛɛ lɩɩ habɩyɛ nɔɔ sʋlʋm 
pɛdɩyaa cɔlɔ ɛcaɣ. Peeye tɛtʋ taa ñɩma nabɛyɛ kɔma 
pacaɣ. Pɔ‑yɔɔdaɣ taa lɛ, pɩɣa kanɛ kehiɣ kanɩɩ se 
santalaʋ nakʋyʋ wɛ kpɩtaŋ naalɛ taa. Ɛlɛ, potosuzi‑tʋ 
raadiyonaa taa. Akɔma kʋyaa se pekpeŋ lɛ, Lidaʋwɛɛ    
la hɛɛɛ nɛ ɛñɔtɩna‑wɛ. Paba tɛmɛsɩ‑ɩ tɔm. Palɩzɩ‑ɩ pɩtɩŋa 
pɩ‑taa payɩ. Eluŋ ɛsɛɛ‑wɛ nɛ ekpe. Ɛñɔɔzɩ takayɩsɩ,    
ewona‑sɩ ɛsɩɩ santalaŋ tʋmɩyɛ taa. 
 Santalaʋ wiye pɔpɔzɩ‑wɛ ɛjaɖɛ yɔɔ tɔm pɩtɛ lɛ,   
peheyi‑wɛ se palɩzɩ aseɣɖe yaa potuu eduuye nɛ palɩzɩ 
ɖɩ‑tɔbʋʋ takayɩhatʋ naalɛ yɔɔ. Ɩnɩɩ ɖeu Lidaʋwɛɛ cɔlɔ lɛ, 
tindine tɔli penim taa. Ndʋ payɩ pɔpɔzɩ‑wɛ mbʋ yɔ, 
ɛɛtɛm‑tʋ nɩʋ tanaʋ nakʋyʋ taa sɔsaa cɔlɔ sʋlʋm tɛɛ.  
 Fenaɣ tɛma lɛ, payaa mba papɩzɩ santalaʋ ŋgʋ yɔ 
pa‑hɩla. Lidaʋwɛɛ kena kɔɔnaɣ tʋ. Palakɩ‑wɛ ɛzɩma? 
Pafalasɩ‑wɛ fenasɩ loɖo taa pɛtɛ lɛ, pasʋʋ komina tʋmɩyɛ 

taa. Lidaʋwɛɛ kena pa‑ñʋʋdʋ. Sɔnɔ yɔ, Ɛgʋlʋ nɛ ɛ‑hɔʋ 
pɛwɛ hɛzɩyɛ taa. Pɩɖɩɣzɩ pa‑haɖaa taa mba yem. Lɛlaa se 
hama tʋmɩyɛ, lɛlaa se Ɛgʋlʋ wɛna liidiye yɔ, powonaa 
"patɩnɩ takayɩsɩ yɔɔ". Aayɩ; piteke mbʋ. E‑lidaʋ    
wazɩna‑ɩ. 
 Taabalaa, ɖɩnɩɩ ɖeu se samaɣ taa lɩʋ wɛ wazaɣ, 
ɛlɛ ɖɩtɩlɩ ɖa‑tɩ ɖɔkʋʋ nɛ sʋlʋm. Yee Lidaʋwɛɛ kaacakʋʋ 
yɔ, ɛɛñɔwaɣ sʋlʋm sakɩyɛ nɛ pʋkʋʋ‑ɩ yɔ, pɩtaawazɩ‑ɩ 
sɔnɔ. 
 Eduuye: Pɩɣa ŋga kasɩm saŋʋʋ yɔ, kanɛ sɔsaa 
pɔtɔkɩna. 
 

PLAN Togo 
Halʋ akpadayʋ nɔɔyʋ yɔɔdɩna se: "Yee maasɩma 

abalʋ weyi payaɣ se "Plan" yɔ yɔ, maaha‑ɩ mɛn‑pɛlɛ 
nɔɔyʋ." Ɖo‑ɖoo ɛnɛ ɛmaɣzaa se ɛyʋ nɔɔyʋ payaɣ se 
"Plan" ɛ‑sayɩnaa woŋi‑i nɛ pɛtɛ lɛ, palɩzɩ‑ɩ "plan" tɔbʋʋ. 
Peeɖe lɛ se: Ɩhɩ, mɔndɔma mbʋ se ɛyʋ ɛnɛ ɛlɩ lee liidiye 
yɔɔ sakɩyɛ nɛ ɛlakɩ tʋma ana a‑tɩŋa mbʋ paale? Ɛbɛ laba 
ɛyɔɔdɩ mbʋ? Mbʋ ɛnawa yɔ, pʋ‑yɔɔ ɛyɔɔdɩ mbʋ. 
 Ɖɩɩwɛ pɩcatʋ lɛ, sukuli ɖaŋ kʋɖʋmʋʋ koŋ kaawɛna 
ɖa‑haɖaa taa. Sukuli cikpeluu ŋgʋ payaɣ se « EPP     
centrale » yɔ kɩ‑taa. Pʋwayɩ payɩ mbʋ yɔ, kinzikiŋ ɖeke 

wɛna. Pɩkɔma pɩnzɩ nasɩyɩ taa lɛ, sukuli ɖamɩŋ ñɔʋ ɛzɩ 
kpɛŋgbɛsɩ yɔ. Ŋcɔnaa yɔ sukulinaa cikpema wɛ naadozo 

ɖa‑haɖaa taa. Pa‑taa payɩ lɛ, PLAN ma kuduyuŋ.          
Ɖa‑kɩyakʋ taa ŋwoba, PLAN ma kʋkʋ taa kancɩnaa 
kinzikiŋ naalɛ. Ɖooo lɛ, pʋcɔ halʋ lu lɩm lɛ, lɔkɔ taa yaa 
pɔɔ taa eluu. Pɔmpɩ kʋɖʋmʋʋ koŋ kaawɛna Waraañɩ 
kpeekpe nɛ anansaayɩ lɔkɔ kʋɖʋmʋʋ. Pʋkɔma pɩnzɩ 
nasɩyɩ taa lɛ, paa hɔɔlʋʋ ŋgʋ lɛ kɩ nɛ kɩ‑tɛ pɔmpɩ. 
Pɩkpɛndɩna sukulinaa cikpema taa. Samaɣ ñɔʋ lɩm 
kɩpam yem fɛɛɛ. Kʋdɔmɩŋ tʋwaa. 
 Ɖɔɖɔ lɛ, ɖooo pʋcɔ ɛyʋ sobi lɛ, ye piteke ñɩtʋ taa,  
le ɖɔɖɔ. Pɩkɔma alɩwaatʋ natʋyʋ lɛ, pʋndʋ lɔkɔnaa 
PLAN huyi ɖɛsɩ sakɩyɛ taa. Sukulinaa taa, pɩtakazɩ 
nakʋyʋ. Ŋgbaŋ weyi ɛ‑taa paɖʋʋ lɩm yɔ, ɛlɛ wɛ paa ɖaŋ 
ŋgʋ kɩ‑taa. 
 Ɖɔkɔtɔ taa, PLAN kɔna wondu sakɩyɛ nɛ kɔ paa 

alɩwaatʋ ndʋ tɩ‑taa. Takayɩsɩ kɩkalasɩ nɛ nzɩ pamaɣ     
sɩ‑taa yɔ, kɩmamaŋ, kanɖʋnaa, "kaakɩɩ" naa nɛ wondu 
ndɩ ndɩ, PLAN kɔnaa. 
 Sɔnɔ yɔ, piya nzɩ siiwokaɣ «AGUEGUE» yɔ, sɩtɩŋa 
payɩ sɩpɩsɩ sukuli. PLAN kʋɖʋmʋʋ ŋgʋ kʋ‑ɖoŋ taa.      
Sukuli cikpeluu ŋgʋ patʋlɩ pinde wayɩ nɛ payaɣ‑kʋ se 
"Mission Catholique" yɔ kɩ‑taa ɖeke PLAN taɖʋ nesi. Ɛlɛ 
ɖɩtaɣ lidaʋ. 
 PLAN, ŋke ɛyʋ yɔ maaheyi‑ŋ ndʋ man‑taa wɛɛ yɔ. 
Ɛɛ, ɛyaa ɖɔɖɔ wɛna palakɩ tʋmɩyɛ. Mɛnfɛyɩna nɔɔ kɩpaŋa 
se mɛnsɛɛna‑ŋ mbʋ ŋlakɩ yɔ pʋ‑yɔɔ. Ŋɖʋ ACAKE ŋgbɛyɛ 
nesi nɛ mehiɣ mbʋ payaɣ se "falɩsʋʋ" yɔ me‑wezuu caɣʋ 
taa Sotouboua tɛtʋ taa. Kɩbaɣlʋ Ɛsɔ ɛɖʋ nesi mɩ‑naalɛ 
mɩ‑yɔɔ. Tʋma wena ɩlaba yɔ, maapɩzɩɣ mantɩ a‑tɩnɛ 
cɩna. Mbʋ pɩkazaa nɛ ɩnaɣ se pʋwɛ ɖeu se ɩla yɔ, Ɛsɔ ɛɖʋ 
nesi nɛ ɩtɛzɩ labʋ. Ɩtɛzɩ ɖɔɖɔ ACAKE sɩnaʋ nɛ ɖa‑kʋnʋŋ 
wobina ɛsɩndaa. 
 Kɩbaɣlʋ ɛwɛɛ mɩ‑cɔlɔ. 
 

Pɛlɛ nɔɔyʋ tɔm 
Tɔm tʋnɛ tɩtɩkɛna tanaʋ ɛzɩ ɖɩmaɣzʋʋ yɔ. Ɛlɛ, 

pɩkɛna toovenim tɔm ɖa‑haɖaa taa. Leepɩkazaa pɛlɛ 
payaɣ se Abiɖe. Ɖooo ɛ‑pɩcatʋ taa paya‑ɩ‑ɖɩ. Palʋlɩ 

Abiɖe lɛ, ɛyaa sakɩyɛ tɛm naʋ mbʋ ɛkɔŋ kenaʋ yɔ. Ɛzɩma 
tɩyɛ? Ɛ‑tɛ kɔjɔka maɣmaɣ yɔɔ. Paa evebu weyi yɔ, 
ɛmaɣzɩɣ Abiɖe yɔɔ. Sɔsaa ɖɔɖɔ paba pa‑lɩmaɣza wɛ      
ɛ‑yɔɔ. Pɩ‑tɛ alɩwaatʋ ndʋ lɛ, Abiɖe tatalɩda pʋyʋ. Paa anɩ 
ɛsɛɣ Ɛsɔ Abiɖe yɔɔ se Ɛsɔ ɛɖɔkɩ‑ɩ ɛpaɣlɩ nɛ pana mbʋ 
pɩtɛŋna yɔ. 
 Abiɖe kɔma ɛwɛnɩ pɩnzɩ loɖo lɛ, ɛ‑caa ɖʋ‑ɩ sukuli. 
Pɩɣa kana ka‑sukuli ɖɔ camɩyɛ siŋŋ pɩnzɩ loɖo taa. 
Ɛkɔma ɛsʋʋ hɛkʋ taa sukuli ŋgʋ payaɣ se "kɔɔlɛɛzɩ" yɔ  
lɛ, ɛyaa pazɩ Abiɖe nɩŋgbaaŋ wɛɛkʋʋ. Ɛlɛ maɣmaɣ yɔ 
etuu yɩla. Ɛnɩɣ paa anɩ ɛ‑tɔm. Ɛɛsɩŋ ɛ‑tɩ ɖɔkʋʋ. E‑wezuu 
caɣʋ lɛɛzaa. Sukulibiya, wɩlɩyaa, sɔɔjanaa… Paa anɩ yɔ 
etuu ɛ‑tɩ Abiɖe cɔlɔ. Ɛ‑maɣmaɣ mbʋ yɔ, ɛ‑pɛlɛtʋ pɩsa‑ɩ 
tadɩyɛ. Yee pɛlɛ ɛnɛ ɛɛɖɔkaɣ ɛ‑tɩ evebiya sakɩyɛ 
kaacɛyaɣ‑ɩ yaa wɛ? Ɩnɩɩ ɖeu se: "Weyi ɛñɩ kela yɔ, ɛnʋ 
kojoo woki ataŋ." Abiɖe ɛɛsɩŋ mbʋ Ɛsɔ ma‑ɩ kɔjɔka se 
ɛlabɩna yɔ. 
 Abiɖe sukuli taa aŋgba ndɩ ndɩ lɩwa ayɔɔdʋʋ 
kʋzʋʋ kʋdɔmɩŋ tɔm paa alɩwatʋ ndʋ tɩ‑taa. Ɛlɛ, piteheyi 
pɩɣa kanɛ natʋyʋ. Pɔsɔzʋʋ Abiɖe lɔŋ lɛ, pʋwɛ ɛzɩ pɩyɛ 
yɔɔ papɩyɩɣ lɩm yɔ. Ɛ‑caa nɛ e‑ɖoo pɔyɔɔdʋʋ lɛ, se 
alɩwaatʋ ɖɛ pɔ‑yɔɔ kɩɖɛʋ nɛ palakɩ. Pɩɣa kana ka‑ñɩma 
kpeɣlina‑kɛ pala pawɩɩ. Leepɩkazaa haɖaa taa, pɔyɔɔdʋʋ 

Abiɖe tɔm paa le: hayɩm taa, 
sukuli taa, kɩyakʋ nʋmɔʋ taa… 
Abiɖe yɩɖɛ ɖeke. Ɛ‑caa nɛ e‑ɖoo 
paanaɣ se paɖʋ le pa‑ñʋŋ. 
 Abiɖe lɩɣ lɛ ɛpaafɛyɩnɩ 
ɖɩɣa taa tʋmɩyɛ. Sukuli kʋkʋ 
yɔ, ɛsɔʋ lɩm lɛ, ɛɛtalɩɣ kʋkʋ taa. 
Ɛsɔɔlaa se palakɩ nabʋyʋ       
pa‑haɖaa taa lɛ, ɛwɛɛ peeɖe    
nɛ ɛwɩlɩɣ ɛ‑tɩ. 
 E‑neu ɖe camɩyɛ ɛzɩ ɛnʋ 
ɖɔɖɔ yɔ. Ɛlɛ, ɛlɛ ɛɛlakɩ lakasɩ 
nzɩ. Ɛɖɔkɩ e‑sukuli nesi naalɛ 
kpam. Ɛ‑ñɩma ñakɩ pana 
lɛɛlɛɛyɔ wɩsɩ nɛ ɖoo se pʋtɔma 
yɔ, ɛɛkʋsɩ pɛ‑fɛyɛ. Ɛlɛ, Abiɖe 
ɛnɛ ɛcaɣ se ɛɖɛzɩ e‑neu            

ɛ‑tɩgbayɩtʋ lɔŋ kɩdɩkɛdɩŋ sɔzʋʋ. Cajanaa cɔnaa 
paaɖiɣziɣna lɛ, pakpaɣ Abiɖe neu Leleŋdaa powona  
tɛtʋ taa e‑egbele cɔlɔ se ɛla sukuli. 
 Lɛɛlɛɛyɔ pɩzaɣ Abiɖe ɖeke. Ɛ‑tɛ acɛyɛ labʋ tɛzɩ 
kpaʋ ɛsɔdaa. Nakʋyʋ wiye evebiya kɔɔ Leepɩkazaa  
haɖaa taa. Ŋnawa yɔ, evebiya panɛ peke tabɩkʋʋyaɣ 

ñɔyaa. Ɛlɛ, pɔñɔɔzʋʋ pa‑tɩ camɩyɛ. Abiɖe weyi ɖʋkʋma‑ɩ 
yɩdɛ se "Padaacaɣnam" yɔ, ɛtɩkpaɣʋ ɛ‑tɩ ɛɖʋsɩ pe‑nesi 
tɛɛ, mbʋ pʋyɔɔ yɔ, ɛna‑wɛ nɩ liidiye sakɩyɛ. Kuduyu    
kitefe lɛ, liidiye tɛma. Pɔkɔɔ pakpa pa‑taa lalaa mɩlɩm. 
Abiɖe kowoŋaɣ evebiya mba yɔ, paba ñakɩlɩ‑ɩ weewee. 
 Nakʋyʋ wiye Abiɖe tɔlɩ kʋdɔŋ. Taabalaa, yee 
pɩndʋ ɛta ñe‑niye lɛ ŋsɛtɩ ŋlɔ yaawe? Abiɖe caa tɛzɩ‑ɩ 
kpaɣʋ nɛ ewona ɖɔkɔta. Paba la pawɩɩ. Powona‑ɩ 
pamaɣzɩ lɛ, "Padaacaɣnam" wɛna kʋzʋʋ kʋdɔŋ sɔsɔʋ ŋgʋ 
payaɣ se "SIDA" yɔ. Ɛbɛ ɖaŋ Abiɖe cee? Pɛlɛtʋ cɔlɩ pɔɔ. 
 Taabalaa, kabɩyɛ tɔm kalɩyaa, mɩ mba ɛkalɩ tʋ nɛ 
ɩnɩɩ yɔ, ɩɖɛzɩ‑tʋ mɩ‑wayɩ mba nɛ ɖɩɖɔkɩ ɖa‑tɩ nɛ yem 
yem lakasɩ. Pɩɩɖʋʋ yɩɖɛ ɛlɛ, pɩwɛɛkɩɣ ɖe‑wezuu caɣʋ. 
 Eduuye: Pataaheyi‑m wona ɛ‑pʋndʋ kɩyakʋ. 

 
Kʋñɔndʋ nɔɔyʋ tɔm 

 Tɔm tʋnɛ, tʋwɛ kʋñɔŋ ɛlɛ, tʋwɛ ɖɔɖɔ hoŋa. Tɩlɩna 
aseɣɖe lɩzɩyaa cɔlɔ. Ɛzɩma mbʋ kataɣzaɣ tʋ ma 
mɔñɔtʋʋna paa anɩ lɛ, mehiɣ‑tʋ nɛ mɔnɖɔkɩ. 
 Abalʋ nɔɔyʋ payaɣ se Pɩɩtakanɩ. Ɖa‑caa Pɩɩtakanɩ 
wezuu caɣʋ katʋʋza siŋŋ. Pʋkɔma alɩwaatʋ natʋyʋ lɛ, 
kʋñɔŋ labɩ‑ɩ, ɛwɛ cɛyɩtʋ taa. Pʋwɛ‑ɩ kaɖɛ nɛ pʋcɔ ehiɣ 
evemiya taa kʋtɔɔm. Ɛla kʋñɔŋ kaka ɛɛnaɣ ɛzɩma ɛla yɔ.  

 Nakʋyʋ wiye ɛcaɣ ɛhʋʋ ɛ‑ñʋʋ taa pɩŋŋ lɛ, lɩmaɣza 
naayɛ kɔɔ se ɛma Ɛsɔ kɩpaɣlʋ takayaɣ nɛ yee pʋwɛ ɖeu 
yɔ, ɛlɛ kasɩna‑ɩ. Ɛma takayaɣ nɛ ɛɖʋ "anvelɔpʋ" taa nɛ  
ɛtaaɖɩɣ. Ewona‑kɛ "POST" tʋmɩyɛ ɖɩlaɖɛ ɛɖʋ. Ɩnɩɩ ɖeu se 

ɛma takayaɣ taa se Ɛsɔ      
ɛha‑ɩ liidiye kudokiŋ      
mɩnʋʋ (100.000F) nɛ      
ɛwazɩna ɛ‑kʋñɔŋ. Mba 
paba lakɩ tʋmɩyɛ peeɖe 
yɔ, pakpaɣ takayaɣ ŋga 
lɛ, paanaɣ se pala ɛzɩma.    
      Lee panaɣ Ɛsɔ nɛ 

pɛcɛlɩ‑ɩ‑kɛ. Pɩtɛmna   
 se pokuli takayaɣ 

nɛ pakalɩ. Paba nɩ tɔm taa mbʋ se kʋñɔŋ sʋna nɔɔyʋ lɛ, 
paɖʋ se pɔcɔɔ‑ɖɩ nɛ pɩlɩ ɛzɩma lɛ pasɩna‑ɩ. Pɔcɔ liidiye lɛ, 
ɖɩkpɛndɩ kudokiŋ nɩɩnʋwa (50.000F) nɛ peyekina‑ɩ. 
 Ɛmʋ liidiye lɛ, pɩlabɩ‑ɩ leleŋ nɛ ɛma takayaɣ 
kɩfalaɣ se ɛsɛɛ Caa Ɛsɔ mbʋ ɛlaba‑ɩ yɔ pʋ‑yɔɔ. Ɛma kaka 
taa se: "Caa Ɛsɔ, mansama‑ŋ mbʋ ŋlaba‑m yɔ pʋ‑yɔɔ. Ɛlɛ, 
meheyiɣ‑ŋ se yee wiɖiye ŋlakɩ‑m kʋjɔʋ lɛ, pɩtaatɩŋna 
mba palakɩ tʋmɩyɛ "POST" yɔ pɔ‑yɔɔ. Liidiye nɖɩ ŋha‑m 
yɔ pɛtɛyɩ ɖɩ‑taa nabʋlɛ piyele pɛcɛlɩ‑m hɔɔlʋʋ", 50.000F. 

     Ɛsɔ 

 Pɩɩtakanɩ maɣzɩm taa yɔ se kudokiŋ mɩnʋʋ Ɛsɔ  
ha‑ɩ. Ɛtana se mba ɛkpaɣ mɩlɩm yɔ, mba hana‑ɩ‑ɖɩ. 
 Taabalaa, ɖɩmaɣzɩɣ se pokuluu takayaɣ kɩfalɑɣ 
kanɛ pakalɩ lɛ, ɛzɩma pɩtɛŋna? 
 Eduuye: Pɩɣa ŋga kewiɣ yɔ, katana se ñɔɔsɩ wɩɣ 
ko‑ɖoo ɖɔɖɔ. 
 
 
 
 

Halɩbiya pɛlʋʋ tɔm 
Halaa sɔsaa nabɛyɛ wɛɛ nɛ pɛpɛlɩɣ halɩbiya 

tɛtʋnaa nabɛyɛ taa. Lakasɩ nzɩ sɩkɔŋna cɛyɩtʋ sakɩyɛ          
si‑wezuu caɣʋ taa. 
 Pɛlʋʋ taa peeye pɩpɩzɩɣ pʋkɔna cɛyɩtʋ siŋŋ ɛzɩ 
calɩm kpeŋuu sakɩyɛ yɔ. Halɩ pʋkɔŋna sɩm. 
 Piyeki ɖɔɖɔ nɛ pɛlɛ pɩsɩ kaalʋlaɣ. Kaalʋlʋtʋ ndʋ 
tiyeki nɛ efeletu tɔm sʋʋ hɔʋ taa. Hɔŋ nɩɩyɩ wɛɛ lɛ, ɩsɔɔlɩ 
tɩyaa yaa alɩfaanaa tɔm. Paba ñaatɛɖɩɣ tɔm kaʋ. Pʋkɔŋ 
lɛ pakpa akpadayʋ nɔɔyʋ se ɛnʋ lakɩna nɛ pɛlɛ ɛɛlʋlʋʋ. 
Tɛyʋʋ kɔma lɛ. 
 Piyeki ɖɔɖɔ nɛ kʋdɔmɩŋ kpaɣ‑wɛ. Mbʋ pɛpɛlɩɣna 
yɔ, paañalɩɣ nɛ pʋcɔ pɛpɛlɩna lɛlaa. Pʋ‑yɔɔ kʋdɔŋ sɔsɔʋ 
ŋgʋ payaɣ‑kʋ se sida yɔ kɩɖɛɣ‑wɛ. 

Ɖɩnɩɩ tɔm tʋnɛ 
 Fatima kena halʋ weyi ɛyaa yaa ɛ‑mɩyaanaa ñaŋ 
pɩdɩɩfɛyɩ yɔ. Mbʋ pʋyɔɔ yɔ, ɛwɛna ñɩm pɩŋŋ. Ɛwɛna 
faɣlɛɛ, lɔɔɖa, mootinaa… Ɛlɛ halɩbɩɣa kʋdʋmaɣ koŋ Ɛsɔ  
ha‑ɩ. Alɩwaatʋ natʋyʋ eheyi halʋ weyi ɛpɛlɩɣ pɛlaa yɔ se 
ɛkɔɔ ɛpɛlɩ ɛ‑pɛlɛ. Ɛyaa sakɩyɛ heyi‑i se pɩtɛ lakasɩ fɛyɩ 
ɖeu kpem. Ɖo‑ɖoo fatima kizi ndʋ peheyiɣ‑i yɔ. Se ɛnʋ 
ɖɔɖɔ lɛ paapɛlɛ‑ɩ. Yɔ lɛ ɛyaa eyele ɛsɩyɛ ɖʋʋ ɛnʋ ñɩm 
yɔɔ. Ɛzɩma ɛzɩ paa anɩ ɛñaŋ fatima yɔ lɛ, pɛtɛzɩ sum nɛ 
ɛla ɛ‑tʋmɩyɛ. 
 Ɛ‑pɛlɛ paɣlaa nɛ ɛwalɩ lɛ, ɛɛnaɣ pɩɣa. Ɛla pɩnzɩ 
lʋbɛ (7) ɛ‑walʋ cɔlɔ; pɩɣa fɛyɩ. Powolo ƒɛɖaa tɛ, 
alɩfaanaa tɛ, aayɩ liidiye wɛɛkʋʋ ɖeke. Ɛyaa se pʋtɔma 
yɔ ɛ‑walʋ cɔlɔ tɔm wɛɛ. Ɛlɛ halʋ naalɛ tʋ kɔɔ ehiɣ pɩɣa. 
Lɛlaa se ɛ‑pɛlɛ lʋlʋkʋ ɛkpaɣ ɛlɛɛzɩna ñɩm. Lɩmaɣza kpa 
ɖo‑ɖoo Fatima lɛ. Ɛɛnaɣ se ɛla ɛzɩma. Ɛzɩma mbʋ ɛwɛna 
liidiye sakɩyɛ yɔ lɛ, ɛkpaɣ‑ɩ ewona fɛɖaa sɔsaa tɛ. Paba 
heyini‑i se alɩwaatʋ ndʋ pɛpɛlaɣ ɛ‑pɛlɛ yɔ pʋwɛɛkɩ        
ɛ‑lʋlʋkʋ. Peeye Fatima pɩsɩnaa se afelaa ɖʋna nesi ɛnʋ 
pɛlɛ yɔɔ. Ɛzɩma mba paaheyi‑i se ɛtaapɛlɩ ɛ‑pɛlɛ yɔ.   
Afelaa naalɛ wɛ pa‑taa. Ñaɖʋʋ kɔma ɛ nɛ ɛ‑mɩyanaa    
pɛ‑hɛkʋ taa, leleŋ fɛyɩ hɔʋ taa kaʋ. Ɛ‑pɛlɛ ñaanɩɣ leleŋ  
ɛ‑walʋ nɛ ɛ‑mɩyaa pɔ‑cɔlɔ. Paba tʋʋ‑ɩ se ɛwɛ ɛzɩ 

"kalimiye nɖɩ ɖɩtɔkɩ ɖɩɩɖʋʋ yala yɔ."  
 Ɖɩñaɣ pana nɛ ɖɩkɛdɩ lakasɩ kɩdɛkɛdasɩ nzɩ pɛlʋʋ 
kɔŋna yɔ ɛyaa samaɣ nɛ ɖɩɖɩɣ‑sɩ kaʋ. 

 
Sʋlʋm ñɔtʋ kɩɖɛlɛsɩm 

 Afɛyɩñɩndʋ kɛ halʋ weyi ɛ‑haaɖaa taa nɔɔyʋ 
tɔsɔɔlɩ ɛ‑tɔm kpem yɔ. Ɛbɛ yebina? Ɩnɩɩ ɖeu se halʋ ɛnʋ, 
ɛkpaŋɩɣ sʋlʋm pɩdɩɩfɛyɩ. Ɛ‑walʋ kena haɖʋ siŋŋ. Ɛlɛ,   
ɖo‑ɖoo Afɛyɩñɩndʋ paafɛyɩnɩ hayɩm. Ɛlɩɣ tanaŋ tɛɛ cu lɛ, 
ɛnʋ lɛ kʋdɔndʋ. Ɛyaa ɖɛɣ hayɩm payɩ lɛ, ɛsɔ lɩm nɛ ɛɖɛɛ 
sʋlʋm kpaŋʋʋ. Sʋlʋm ɖɩñɔyɛ peeye yɔ, ɛnʋ saɣna elou 
tɩtɩnɛ payɩ. Paaɖooye ɛnʋ yozuuna ɛyaa lɛlaa nɛ         
pa‑halaa, lɛlaa nɛ pa‑mɩyaanaa. Ɛ‑maɣmaɣ mbʋ yɔ 
ɛtɛhɛzɩ kaʋ. Pɔyɔɔdʋʋ ɛ‑tɔm nɛ ɛnɩɩ lɛ, ɛpɩsɩna se mbʋ  
e‑ɖoo nɛ ɛ‑caa panawa nɛ payaa‑ɩ yɩɖɛ se Afɛyɩñɩndʋ. 
 Ɛhakɩ nɛ ɛkʋyɩ se ekpeŋ lɛ lɔɔɖɛɛ, cɛɛcɛnaa,   
kpokponaa pɛwɛsɩɣna‑ɩ. Ɛ‑walʋ yɔ ɛɛsɩŋ se ɛla ɛzɩma. 
Ɛɛmʋna abalʋ weyi pañamɩ‑ɩ yɔ ɛlɛ ɛ‑halʋ wezuu caɣʋ  
ɛɛɖʋʋ‑ɩ yɩɖɛ. Ɖoo tɩŋa taa you ɖɩɣa haŋŋ. Piya ɩɩnaɣ se 
sɩla ɛzɩma, sɩnanɩ sukuli yebu nɛ pɛlaa ñɛɖɛɛ pawalɩ se 
pʋtɔma yɔ pehiɣ hɛzʋʋ. Abalɩbiya ñese pɛɖɛɛ Aguegue. 
Mbʋ pʋyɔɔ yɔ liidiye fɛyɩ se pɔcɔna pɔ‑yɔɔ sukuli taa. 
Po‑ɖoo naɣ‑ɖɩ lɛ, sʋlʋm tɛɛ ɛɖɛɣna. Tɔɔnasɩ nzɩ abalʋ 
hayɩɣ yɔ, ɛmɩlɩɣ‑sɩ payɩ nɛ ɛpɛdɩɣ nɛ ɛñɔʋ sʋlʋm. 
Afɛyɩñɩnɖʋ fɛyɩna pɩsaʋ. Ɛñɔʋ ɛhaɣ lɛ, eyeki ɛ‑tɩ yem. 

Mbʋ pɩtɩpɔzɩ se pala yɔ, mbʋ piya kpanzʋyaa lakɩ‑ɩ. 
Ɛfɛyɩ yuŋ samaɣ taa. Ɛ‑ɛsa sɛ paaɖooye ɛzɩ kalimiye yɔ. 
Ɛyaa samaɣ taa ekuluu ɛ‑nɔɔ se ɛyɔɔdʋʋ lɛ, paahaɣ‑ɩ 
nʋmɔʋ.  
 Pʋkɔma alɩwaatʋ natʋyʋ lɛ, e‑tomnaɣ pazɩ 
hʋlʋmʋʋ, ɛ‑ñɔsɩ pɩsɩ kpʋʋʋ, ɛlaasɩŋ pazɩ susuu. Soɖabi 
maɣmaɣ tɩna pɩ‑tɛ lakasɩ. Nabɛyɛ yaɣ‑ɩ se "Agbeŋge  

    ɖoo", lɛlaa se "Nokia ɖoo". Soɖabi  
    pakʋma yɩla mbʋ. 
 Ɛ‑walʋ liidiye tɛzɩɣ tɛm nɛ fɛɖaa   
   tɛ. Kʋñɔndʋtʋ tɛzɩ sʋʋ hɔʋ taa. Fɛɖaa  
   ñaanaɣ kʋdɔŋ ngʋ kɩcɛyɩɣ‑ɩ yɔ. Ɛlɛ   
   eeyeki ɖɔɖɔ ñɔʋ. Nakʋyʋ wiye ɛñɔwa  
   ɛhaɣ yalɩ yalɩ lɛ, ɛnɩɣ ɛ‑tɔnʋʋ taa  
   kʋdɔŋ taŋ. Ɛɛnaɣ se ɛla ɛzɩma. Ɛhʋʋ  
   ɛ‑ñʋʋ taa pɩŋŋ lɛ se yee ɛnʋ ɛtɛzɩ  
   kʋyʋ kedeŋa yɔɔ cɩna pɩfɛyɩ‑ɩ weewee  
   yaawe? Ɩnaɣ mbʋ sʋlʋm kpaŋʋʋ  
   kɩɖɛlɛsɩm tɛmnaa yɔ; halʋ ɛnʋ ewolo  
   ɛɖɩ e‑liu tɛɛ nimiye nɛ ɛɖɛɛ ɛsɩ. 
 Lɛɛlɛɛyɔ, hɔʋ yɔkaa. Piya mɩzɩ  
   ɖama. Ɖoɖo ñɛfɛyɩ. Kalɩyaa nɛ      
   welesiyaa toovenim paa tɔɔnaɣ ŋga  
   kɔtɔɔʋ wɛ ɖeu ɛlɛ, ɖɩtaatɔɔ nɛ pɩkɩlɩ  
   ɖa‑calɩm. Kɔzɩkɔzɩ sʋlʋm ɖoŋ ñɩmbʋ.  
   Pɩɩɖʋʋ ɛyʋ yɩdɛ. 

